
 «ԳՆՄԱՆ ԳՈՐԾԸՆԹԱՑԻ ԿԱԶՄԱԿԵՐՊՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐԸ ՍԱՀՄԱՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ 
(այսուհետ՝ Նախագիծ) ԸՆԴՈՒՆՄԱՆ

	1.
	Անհրաժեշտությունը

	
	Նախագծով առաջարկվում է սահմանել գնման գործընթացների կազմակերպման առանձնահատկություններ՝ «Հայաստանի Հանրապետության էներգետիկայի բնագավառի զարգացման ռազմավարական ծրագրին (մինչև 2040 թվականը), Հայաստանի Հանրապետության էներգետիկայի բնագավառի զարգացման ռազմավարական ծրագրի (մինչև 2040 թվականը) իրագործումն ապահովող ծրագիր-ժամանակացույցին հավանություն տալու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» Կառավարության 2021թ. հունվարի 14-ի 
N 48-Լ որոշման հավելված 2-ի (Հայաստանի Հանրապետության էներգետիկայի բնագավառի զարգացման ռազմավարական ծրագրի մինչև 2040 թվականը իրագործումն ապահովող ծրագիր-ժամանակացույցի) 2.11, 2.12 և 2.13 կետերն ապահովելու նպատակով Պետական երաշխիքով, Վերակառուցման և զարգացման միջազգային բանկի վարկային միջոցներով «Շահումյան-2» 220/110/10 կՎ, «Մարաշ» 220/110/10 կՎ և «Եղեգնաձոր» 220/110/35 կՎ ենթակայանների վերակառուցման ծրագրի (այսուհետ՝ Ծրագիր) ընթացքում գնման գործընթացներ կազմակերպելու համար: Նախագիծը նպատակաուղղված է պետական գնումների շրջանակներում իրականացվող ծրագրերն ավելի գրավիչ դարձնելու միջազգային համապատասխան փորձառություն ունեցող կապալառու ընկերությունների համար:

	2.
	Ընթացիկ իրավիճակը և խնդիրները

	
	Կառավարության կողմից որդեգրված և Կառավարության 2021-2026թթ. ծրագրով ամրագրված՝ Կառավարության քաղաքականությունն էներգետիկայի ոլորտում ուղղված է էներգետիկ անկախության ու անվտանգության մակարդակի բարձրացմանը, սպառողներին էլեկտրաէներգիայի որակյալ մատակարարման ապահովմանը։ Ծրագրի իրականացման նպատակով վերջինս սահմանված կարգով ներառվել է 2025-2027թթ. ՄԺԾԾ-ում: ՀՀ կառավարությունը 2024թ. օգոստոսի 1-ին թիվ 1172-Ա որոշմամբ հավանություն է տվել Հայաստանի Հանրապետության ու Վերակառուցման և զարգացման միջազգային բանկի միջև «Հայաստանի էներգետիկ անցումն ապահովող ծրագիր» վարկային համաձայնագրի ստորագրման առաջարկությանը: Ծրագիրն իրականացնող է հանդիսանում «Բարձրավոլտ էլեկտրացանցեր» ՓԲԸ-ն (պատվիրատու): Ծրագրով նախատեսված գործողությունները նախատեսվում է իրականացնել մինչև 2028թ. դեկտեմբերը: Հաշվի առնելով ծրագրի կարևորությունը, ժամկետները, ծավալները և պետական գնումների կազմակերպման համար գործող օրենսդրությունը՝ անհրաժեշտություն է առաջացել սահմանելու որոշակի առանձնահատկություններ, որոնք թույլ կտան ավելի պարզ և գրավիչ դարձնել մրցութային գործընթացը մասնակից ընկերությունների համար՝ միաժամանակ ապահովելով պատվիրատուի համար անհրաժեշտ երաշխիքները:
Ելնելով նշված սկզբունքներից և նպատակներից՝ Ծրագրի իրականացման կապալառուին կամ կապալառուներին վճարվող կանխավճարների հաշվարկման և մարման մասով նախատեսվում է, որ կանխավճարի մարումն կիրականացվի արձանագրությունների հիման վրա կատարվող վճարումներից նվազեցումներ (պահումներ) կատարելու ձևով: Յուրաքանչյուր դեպքում նվազեցվող (կանխավճարի մարվող) գումարի չափը որոշվում է պայմանագրի ընդհանուր գնի նկատմամբ վճարվող գումարի համամասնությամբ:
Առաջարկվող կարգավորումների համաձայն՝ նախատեսվում է, որ հայտերի գնահատման համար սահմանվելու է մինչև 60 օր ժամկետ՝ հաշվի առնելով մրցույթի ժամանակ պահանջվող տեղեկատվության ծավալը, որը պետք է ապահովի մասնակիցը:
Առանձնահատկություններ են սահմանվում նաև պայմանագրի ժամկետի փոփոխությունների մասով: Ենթակայանի վերակառուցման աշխատանքները նախատեսվում է իրականացնել ենթակայանի ոչ ամբողջական, այլ մասնակի անջատումների միջոցով, ինչը հնարավորություն կտա էներգետիկ ցանցին զերծ մնալ գերծանրաբեռնվածության ռիսկերից։ Մասնակի անջատումները պայմանավորված են էլեկտրաէներգետիկական համակարգի ռեժիմներով, ուստի հնարավոր են վերակառուցման աշխատանքների նախատեսված ժամանակացույցից շեղումներ՝ ոչ կապալառուի կամ կապալառուների մեղքով։ Նման հանգամանքներով պայմանավորված ռիսկերը, որոնք դժվար կլինի միանշանակ վերագրել ֆորս մաժորային իրավիճակին, ինչպես նաև կոնկրետ պատասխանատուներ գտնել էներգետիկ համակարգում, առաջարկվում է կառավարել պայմանագրի ժամկետի փոփոխությունների համար ավելի ճկուն պայմանների նախատեսմամբ։ Նախադեպեր առկա են նաև Ընկերության կողմից միջազգային պայմանագրերի շրջանակներում իրականացվող նմանատիպ այլ ենթակայանների վերակառուցման ծրագրերում, որոնց վրա չեն տարածվում գնումների պետական կարգավորման դրույթները: Ենթակայանի վերակառուցման աշխատանքների առանձին փուլերում հնարավոր են ժամկետների այնպիսի շեղումներ, որոնք օբյեկտիվորեն կհանգեցնեն պայմանագրով սահմանված ժամկետի մեկ անգամից կամ երեսուն օրացույցային օրվանից ավելի երկարաձգումների:
Այսպիսով՝ Նախագծով նախատեսվող կարգավորումները և՛ կստեղծեն ավելի գրավիչ պայմաններ ծրագրերի իրականացման համար հայտարարվող մրցույթների մասնակիցների համար, և՛ միաժամանակ, կպահպանվեն պետության համար երաշխիքներ՝ կնքվելիք պայմանագրերի ապահովման համար:

	3.
	Կարգավորման նպատակը և բնույթը

	
	Նախագծի ընդունմամբ՝ 
•	կիրականացվի էներգետիկ ենթակառուցվածքների վերազինում, արդիականացում, կիրականացվեն առաջատար տեխնոլոգիաներով հագեցման աշխատանքներ, 
•	կնվազի սարքավորումների խափանման պատճառով վթարային անջատումների քանակը և վթարների վերացման տևողությունը,
•	կբարձրանա էլեկտրամատակարարման հուսալիությունը  և անվտանգությունը, կավելանան հաղորդման առկա հզորությունները:
Ենթակայանների օգտակար ծառայության ժամկետի երկարացման և անխափան շահագործման ապահովման համար անհրաժեշտ է հնացած և ֆիզիկապես մաշված, շահագործման ռեսուրսները սպառած սարքավորումները փոխարինել նորերով, տեխնոլոգիապես հնացած ռելեական պաշտպանության սարքավորումները՝ միկրոպրոցեսորային ռելեներով, իրականացնել քայքայված երկաթբետոնյա կառույցների, խրամուղիների, հիմքերի, հողանցման կոնտուրների վերականգնողական շինմոնտաժային աշխատանքներ և այլն:

	4.
	Նախագծի մշակման գործընթացում ներգրավված ինստիտուտները և անձինք

	
	ՀՀ տարածքային կառավարման և ենթակառուցվածքների նախարարություն և «Բարձրավոլտ էլեկտրացանցեր» ՓԲԸ:

	5.
	Ակնկալվող արդյունքը

	
	Նախագծի ընդունման արդյունքում հնարավոր կլինի գնման հայտով սահմանել գործող պայմաններից մասնակի տարբերվող կանոններ:

	6.
	Նախագծի ընդունմամբ այլ իրավական ակտերի ընդունման անհրաժեշտության կամ բացակայության մասին

	
	Նախագծի ընդունմամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

	7.
	Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները

	
	Նախագծի ընդունմամբ պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի նախատեսվում:

	8.
	Տվյալ բնագավառում իրականացվող քաղաքականությունը

	
	Նախագծի ընդունմամբ տվյալ բնագավառում իրականացվող քաղաքականության փոփոխություն չի նախատեսվում:

	9.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ

	
	Նախագիծը բխում է 2021թ. օգոստոսի 26-ի ԱԺՈ-002-Ն որոշմամբ հավանության արժանացած «Հայաստանի Հանրապետության կառավարության ծրագրի (2021-2026թթ.)» 3.4 կետի «Էներգետիկա» բաժնից («շարունակվելու են էներգետիկ ենթակառուցվածքների արտադրող կայանների, հաղորդման և բաշխիչ ցանցերի, ենթակայանների, օդային գծերի և այլն վերազինման, արդիականացման, առաջատար տեխնոլոգիաներով հագեցման աշխատանքները»), «Հայաստանի վերափոխման ռազմավարություն մինչև 2050» փաստաթղթի 13 կետից («Ապահովենք Հայաստանի էներգետիկ անվտանգությունն ու ինքնաբավությունը, բնակչության և տնտեսության համար էներգիայի կայուն հասանելիությունն ու մատչելիությունը, ինչպես նաև շրջակա միջավայրի համար անվնաս լինելը»), ՀՀ կառավարության 2021թ. հունվարի 14-ի N 48-Լ որոշմամբ հաստատված Հայաստանի Հանրապետության էներգետիկայի բնագավառի զարգացման ռազմավարական ծրագրից (մինչև 2040 թվականը) և դրա իրագործումն ապահովող ծրագիր-ժամանակացույցից («2.11 «Շահումյան-2» 220/110/10 կՎ լարման ենթակայանի վերակառուցման ներդրումային ծրագրի ֆինանսավորման տարբերակների և ժամկետների գնահատում», «2.12 «Մարաշ» 220/110/10 կՎ լարման ենթակայանի վերակառուցման ներդրումային ծրագրի ֆինանսավորման տարբերակների և ժամկետների գնահատում»  «2.13 «Եղեգնաձոր» 220/110/35 կՎ լարման ենթակայանի վերակառուցման ներդրումային ծրագրի ֆինանսավորման տարբերակների և ժամկետների գնահատում»):



